
















 107 

No eixe socioeconómico realizáronse programas que conducirán á creación 
dunha rede de axentes de desenvolvemento cooperativo, elaborándose un completo 
diagnóstico socioeconómico que servirá de guía dos recursos, das tendencias, das 
necesidades e das potencialidades do ámbito rural galego; elaboráronse manuais 
para a formación de traballadores nas cooperativas de traballo asociado; desenvol-
véronse programas de fomento de servizos de substitución, claves para incidir di-
rectamente na calidade de vida da familia agraria, elaborándose unha guía para os 
axentes de substitución; realizáronse programas de fomento de pautas de consumo 
consciente e responsable, elaborando material divulgativo e formativo e achegando 
información mediante a organización de xornadas85; desenvolvéronse programas de 
fomento de novos proxectos cooperativos e da agricultura de grupo, elaborando 
guías de casos para o fomento de producións e de actividades alternativas e de re-
cursos para a creación de novos proxectos, que conduciu á creación de varias expe-
riencias; realizáronse programas de fomento da agricultura segura, desenvolvendo 
manuais de calidade e sistemas de trazabilidade na comercialización do leite nas 
cooperativas; desenvolvéronse programas de fomento da produción sustentable, in-
tegrada e ecolóxica, realizándose tamén programas de fomento de modelos de 
xestión técnico-económica de explotacións gandeiras.  

Complementariamente, o proxecto serviu para establecer relacións de coopera-
ción transnacional con entidades de carácter similar doutros Estados membros da 
Unión Europea que participan no programa EQUAL en proxectos de carácter xeo-
gráfico relacionados co ámbito rural e que presentaban problemáticas similares, pa-
ra os efectos de intercambiar información e experiencias, de desenvolver en parale-
lo enfoques innovadores, de organizar a aprendizaxe e de aplicar conxuntamente 
produtos ou sistemas. 

 Por outra banda, a finais do ano 2004 o Fondo Social Europeo comunica a 
aprobación do proxecto comunitario EQUAL II –NEXUS REDE− que, na súa pri-
meira fase, durante o ano 2005, estivo dedicado á realización do traballo de planifi-
cación, do que derivou a definición de seis liñas de actuación86 para implementar 
nos anos seguintes.  

Así mesmo, en decembro do ano 2005 foi aprobado no marco do programa co-
munitario INTERREG III-A o proxecto DESQOOP, que ten como obxectivos 
promover estratexias de desenvolvemento territorial de base cooperativa do sector 
agroalimentario e actividades complementarias, así como ampliar e consolidar a 
rede de contactos do cooperativismo en Portugal, en particular na rexión norte, po-
tenciando a cooperación empresarial, a calidade dos produtos e servizos e a apertu-
ra do mercado cooperativo transfronteirizo. 
                                                 

85 Neste marco celebrouse a I Xornada de Cooperativas de Consumo de Galicia. 
86 Entre as liñas destacan a adaptabilidade e a consolidación organizativa para implementar plans de mellora 

cooperativa e de intercooperación, o dimensionamento e a diversificación da actividade cooperativa orientada ao 
asesoramento de proxectos de fusión cooperativa, a xestión e a planificación financeira para o tratamento da 
información financeira cooperativa e para estudar a viabilidade de recursos financeiros alternativos, a 
teleformación, a escola cooperativa móbil e o referencial de calidade cooperativo. 

A elevada dotación dos programas −1.697.605 euros no caso do proxecto 
NEXUS REDE e 2.930.150 euros para os partícipes das dúas nacionalidades no ca-
so do proxecto DESQOOP− e a pertinencia das actuacións comprometidas neles 
permitirá nun período posterior ao recollido neste Informe a realización de iniciati-
vas de importante transcendencia para o desenvolvemento do movemento coopera-
tivo de Galicia. 

CONCLUSIÓNS 
 

 
 
− O ritmo de creación de cooperativas en Galicia, similar ao observado no conxun-

to de España, segue unha tendencia de evolución mantida e relativamente estable, 
aínda que presenta unha certa caída nos dous últimos anos. A 31 de decembro do 
ano 2005 cífranse en 1.020 as cooperativas activas en Galicia.  

− As cooperativas distribúense por todo o territorio, cunha presenza superior en 
números absolutos nas dúas provincias atlánticas e cun peso proporcionalmente 
maior á súa importancia económica e demográfica en Lugo e en Ourense. Repár-
tense pola xeografía galega de xeito homoxéneo, coa excepción de contadas 
áreas metropolitanas e de comarcas onde as tendencias dos últimos anos suxiren 
a necesidade de acentuar os esforzos de promoción e de divulgación. 

− Segue a ser determinante no movemento cooperativo o peso das cooperativas 
agrarias e de traballo asociado. Porén, as tendencias recentes apuntan a emerxen-
cia das cooperativas de vivenda e doutras clases −mar, explotación en común, 
servizos sociais−, aínda que nun número reducido en relación coas potencialida-
des que encerran. Decae relativamente o número de cooperativas de traballo aso-
ciado. 

− Con máis de 90.000 socios, as cooperativas están presentes nun de cada dez fo-
gares de Galicia. A este respecto, cómpre sinalar que teñen un tamaño medio moi 
desigual tanto nas diferentes clases coma no interior de cada clase, o que eviden-
cia os desafíos pendentes en materia de integración. Obsérvase, por outra banda, 
unha certa tendencia ao incremento no peso da muller e no número de persoas 
xurídicas integradas nelas, mentres que seguen a ser pouco utilizadas as posibili-
dades legais que facilitan a incorporación de socios colaboradores, a proba ou 
excedentes. 

− A distribución das cooperativas nos diferentes sectores da actividade económica 
revela un peso proporcionalmente superior no sector agrario e menor na industria 
e nos servizos, aínda que as tendencias recentes apuntan unha certa caída na in-
dustria e un ascenso lento nos servizos. 

− As actividades predominantes están relacionadas coa intermediación no mundo 
agrario −aínda que con moi notables e importantes excepcións con actividade de 
transformación nel−, coa industria téxtil e coa construción no sector secundario e 
co comercio, co ensino, cos transportes e coas actividades de asesoría no sector 
servizos. As tendencias apuntan, ademais do xa sinalado, un mantemento da pre-
senza en actividades agrarias e un incremento nas actividades forestais, na cons-
trución e nas actividades de asesoría e de prestación de servizos persoais. 

− O impacto do cooperativismo no emprego debe medirse computando tanto os 
empregos directos coma os indirectos e os inducidos polas actividades cooperati-
vas. A este respecto, o efecto conxunto das cooperativas no emprego alcanza as 
19.419 persoas, o 1,71% dos ocupados en Galicia, con 9.274,5 postos de traballo 
directos.  

− Aínda que cunha relativa heteroxeneidade, o emprego nas cooperativas agrúpase 
en boa medida en moi pequenas empresas. Destacan neste aspecto as cooperati-
vas de traballo asociado, cunha tendencia en aumento, e unha parte das coopera-
tivas agrarias. É tamén crecente o volume de emprego cooperativo na constru-
ción e nos servizos, así como o emprego da muller −especialmente nas coopera-
tivas de traballo asociado− en taxas proporcionalmente superiores ao seu peso na 
poboación activa. 

− O volume de facturación, superior á media das cooperativas do conxunto do Es-
tado, vai en ascenso. Porén, dáse unha notable heteroxeneidade a este respecto 
debido ao moi importante peso das grandes cooperativas con actividade trans-
formadora, así como das grandes cooperativas de distribución. Entre as coopera-
tivas de recente creación o volume medio de facturación é inferior. 

− Destacan, pola importancia na súa facturación, as cooperativas do sector agro-
gandeiro e algunhas experiencias singulares en servizos e transportes e nas outras 
clases. Neste sentido, tamén se evidencian as diferenzas entre un tipo de empre-
sas centradas na produción de bens e servizos por parte dun número limitado de 
socios e aquelas dedicadas principalmente á intermediación comercial por e para 
un volume de socios comparativamente elevado. 

− A contribución en termos de valor das cooperativas á economía debe medirse en 
moitas delas pola súa achega á maximización do valor nos proxectos empresa-
riais dos seus socios. Con todo e en termos contables, as cooperativas achegan un 
valor engadido apreciable ao conxunto galego, e teñen un valor engadido medio 
máis elevado cás cooperativas españolas. Polo que respecta á distribución do va-
lor engadido entre as distintas clases, cómpre ter en conta −reiteramos− tanto a 
diferente natureza das actividades de cada unha coma as diferenzas de tamaño 
propias de cada actividade ou a concentración das grandes cooperativas en certas 
clases, que inflúen de maneira desigual. Debe destacarse a contribución −moi 
importante− do grupo Coren, doutras cooperativas do sector agropecuario e ta-
mén das cooperativas que asocian traballo. 

− Da análise da información contable obtemos unha primeira conclusión de carác-
ter xeral que é a que sinala o predominio das empresas de moi pequeno tamaño e 
que contrastan coa presenza, fundamentalmente entre as agrarias pero tamén nou-
tras categorías, de cooperativas de dimensión máis que considerable tanto polo 
volume de activos como pola cifra de negocios ou polo número de socios e de 
traballadores. 

− Nas cooperativas agrarias, a menor importancia do activo fixo con respecto á do 
circulante indica a existencia dunha maioría de cooperativas dedicadas á inter-
mediación, á comercialización ou á prestación de servizos, actividades nas que a 
necesidade de investimentos de carácter fixo material é menor que nas que impli-
can algún grao de transformación. Nesta clase son salientables un apreciable nú-
mero de experiencias que marcan o rumbo que cómpre seguir na aposta por en-
gadir máis valor e, xa que logo, máis renda e benestar aos produtos das explota-
cións individuais dos seus socios. 

− Os recursos financeiros utilizados en maior medida por estas cooperativas son os 
de carácter propio e os alleos no curto prazo. En non poucos casos a proporción 
de recursos alleos é superior aos propios o que, aínda tendo en conta o indicado 
con respecto ás necesidades de investimento permanente e ao feito de que unha 
boa parte dos acredores son á vez socios da cooperativa, determina que un núme-
ro non desbotable de cooperativas deba esforzarse por aumentar os seus recursos 
permanentes. 

− A solución para conseguir ese aumento pasa, principalmente, por solucionar al-
gunhas das dificultades para o acceso ao financiamento alleo no longo prazo e 
por articular mecanismos hoxe inexistentes −sistemas de garantías, capital-risco, 
convenios coas entidades de promoción económica, etc.− que faciliten a mellora 
desta situación. Con todo, e de non acometer os necesarios procesos de integra-
ción, nalgunhas cooperativas de pequeno tamaño desta clase, as garantías deriva-
das do tamaño dos seus activos e o grao do seu endebedamento actual dificultan 
a solución. 

− E pasa tamén, secundariamente, por apurar en maior medida as reducidas posibi-
lidades do autofinanciamento pola vía das achegas dos socios ou a través do au-
mento das reservas empregando unha proporción maior dos resultados ou am-
pliando as marxes de intermediación da empresa, o que, en última instancia, ta-
mén implica unha maior achega dos socios.  

− Polo que respecta aos resultados, o volume de facturación agregado das coopera-
tivas relacionadas co sector agropecuario ten un peso decisivo no conxunto do 
cooperativismo galego. Ademais, a facturación media das cooperativas agrarias 
galegas é moi superior á media das cooperativas agrarias españolas. 

− Entre os gastos, a principal partida son os consumos de explotación, que repre-
sentan unha proporción moi elevada dos ingresos o que, en termos xerais, pon de 
manifesto o predominio das actividades de intermediación no cooperativismo 
agrario. 

− Diso despréndese un valor engadido baixo, aínda que cómpre ter en conta que o 
seu importe está afectado pola práctica habitual de fixación de prezos por riba 
dos de mercado −no caso de operacións con socios tratándose de adquisicións− 

ou menores −cando de vendas aos socios se trata− dándolle prioridade á satisfac-
ción das necesidades dos socios no curto prazo. Con todo, o valor engadido me-
dio é superior ao das cooperativas do conxunto do Estado. 

− A análise agregada das cooperativas de traballo asociado revela que, en razón do 
tamaño do seu activo ou do seu volume de negocio, son polo xeral empresas ca-
tivas. Os recursos propios, aínda que non especialmente importantes, xunto coa 
débeda no longo prazo, de uso máis frecuente, son suficientes para a cobertura 
duns proporcionalmente pequenos investimentos en activo fixo. En consecuen-
cia, o peso relativo do circulante é importante en termos agregados, destacando a 
importancia dos debedores, seguida das existencias. 

− Son investimentos que, no caso das cooperativas relacionadas co comercio ou 
coa prestación de servizos, poden deberse á propia natureza das actividades, que 
non presentan uns requirimentos elevados a este respecto. Pero que, no caso dal-
gunhas cooperativas da construción e das do sector téxtil, revela a dedicación a 
actividades −auxiliares ou baixo pedido− moi intensivas en man de obra.  

− En conxunto, as cooperativas de traballo asociado presentan unha situación fi-
nanceira equilibrada, coa excepción do subsector téxtil, onde a escaseza dos re-
cursos propios e un excesivo endebedamento no curto prazo pon de relevo a ne-
cesidade para unha boa parte das cooperativas de incrementar os esforzos para 
evitar unha situación de fraxilidade e de vulnerabilidade.  

− Polo que respecta aos resultados, a pouca importancia dos valores medios dos in-
gresos de explotación evidencian o seu carácter de moi pequenas empresas. Os 
consumos de explotación presentan notables diferenzas en función do tipo de ac-
tividade: son, en relación cos ingresos, proporcionalmente máis baixos no téxtil e 
nalgunhas actividades do sector servizos, e máis elevados na construción, noutras 
industrias e nalgunhas actividades comerciais.  

− Por termo medio, as cooperativas de traballo asociado presentan, con respecto a 
outras clases, un valor engadido cativo aínda que importante en termos absolutos 
respecto do total xerado polo cooperativismo galego. Porén, en termos relativos e 
respecto dos ingresos, as cifras de valor engadido reflicten a dedicación a activi-
dades intensivas en traballo, especialmente nas cooperativas do téxtil, e represen-
ta unha proporción dos ingresos obviamente máis elevada que na maioría das co-
operativas doutras clases. Os gastos de persoal, maioritariamente as retribucións 
dos socios traballadores, aínda que unitariamente non son moi elevadas, absorben 
a práctica totalidade dese valor.  

− Nas cooperativas de ensino destacan polo seu peso proporcional os investimentos 
medios en activo fixo, o que as diferenza doutras clases, o peso no circulante de 
activos moi líquidos e unha elevada proporción de recursos propios entre os que 
son decisivos as achegas dos socios. Na conta de resultados son salientables a 

importancia relativa dos ingresos derivados dos concertos coa Administración 
educativa e un valor engadido proporcionalmente moi alto en relación cos ingre-
sos totais e que vai destinado na súa maior parte, coma no conxunto das coopera-
tivas que asocian traballo, a cubrir os gastos de persoal.  

− Nas cooperativas de servizos e transportes no activo predomina o circulante, 
cunhas cifras de debedores e de existencias elevadas e cunha achega por socio 
sensiblemente superior á doutras clases de cooperativas. En correspondencia co 
tipo de actividade, os ingresos son case completamente absorbidos polos consu-
mos de bens e servizos adquiridos a socios e a terceiros, co que o valor engadido 
resultante é moi baixo e inferior ao obtido por termo medio nas restantes catego-
rías de cooperativas. 

− Nas cooperativas de explotación en común destacan os investimentos materiais 
(instalacións para a estabulación, maquinaria para os cultivos, gando), o peso nos 
gastos dos consumos de explotación −esencialmente produtos para a alimenta-
ción animal, fertilizantes e adubos para os cultivos e gastos de maquinaria− e un 
valor engadido proporcionalmente apreciable, propio das cooperativas dedicadas 
á realización de actividades directamente produtivas. Tamén unhas dotacións pa-
ra amortizacións moi elevadas obrigadas polo tipo de activos que manteñen. 

− As cooperativas de vivenda están inmersas en distintas fases da promoción de 
preto de 3.500 vivendas. Polas súas especiais características presentan unha es-
trutura de balance diferenciada: ao non desenvolver directamente ningunha acti-
vidade produtiva, os requirimentos de activo fixo material son practicamente ine-
xistentes e os socios son subministradores de recursos alleos a través dos antici-
pos correspondentes á construción. A estrutura de gastos vén condicionada pola 
práctica habitual da realización das obras mediante a subscrición dun contrato 
cunha sociedade xestora que se encarga da administración da cooperativa.  

− O escaso número de cooperativas activas en Galicia en cada unha das restantes 
clases −mar, consumidores e usuarios, segundo grao e crédito−, e o número aínda 
menor de empresas para as que se dispón de información contable, unido á gran-
de heteroxeneidade existente dentro de cada clase, impiden extraer conclusións 
agregadas.  

− Destacan  experiencias  singulares  en  cada  unha  das  clases citadas no punto 
anterior. En mar, cómpre salientar a aquelas cooperativas de gran tamaño que 
xestionan as instalacións e os sistemas para a venda na lonxa mediante poxa ou 
que preparan e intermedian na venda conxunta do mexillón, con activos fixos 
importantes, cuns volumes de facturación elevados e cun valor engadido propor-
cionalmente reducido en tanto que as adquisicións de produtos aos socios e a ter-
ceiros representan unha parte importante dos ingresos. 

− En consumidores e usuarios, unha cooperativa que conta cunha importante sec-
ción de crédito e que, en consecuencia, presenta unha estrutura de activos e de 

pasivos −créditos e depósitos− e uns resultados, derivados da marxe de interme-
diación, en consonancia coa actividade predominante. 

− En segundo grao destaca a presenza no grupo da cooperativa Coren que, xunto 
coas outras cooperativas de primeiro grao integradas no grupo, supón por si soa 
unha parte importante da facturación e do valor engadido do cooperativismo ga-
lego. Débese subliñar tamén o importante volume de produtos −insumos para as 
cooperativas de primeiro grao e, xa que logo, para o conxunto de explotacións 
agrarias integradas nestas− cos que intermedian outras dúas cooperativas desta 
clase. 

− A Caixa Rural −a única institución de crédito con base cooperativa que existe en 
Galicia, con 42 oficinas, 112 traballadores e 12.751 socios− no exercicio consi-
derado destinou ao investimento crediticio −a súa actividade principal− uns 
243.645.000 euros e dispuxo duns 268.334.000 euros de recursos depositados po-
la súa clientela. 

− Noutra orde, en materia de desenvolvemento normativo realizáronse, no período 
que abrangue o presente Informe, cambios na Lei 5/1998 de cooperativas de Ga-
licia, para precisar os límites na utilización dos traballadores por conta allea, e 
tamén en relación co destino do Fondo de Formación e Promoción Cooperativa 
nas cooperativas de crédito. Débese sinalar, así mesmo, a regulamentación dos 
procedementos de conciliación e arbitraxe cooperativa e a remodelación da estru-
tura orgánica da Xunta de Galicia, co cambio de denominación da Consellería de 
Asuntos Sociais, Emprego e Relacións Laborais que pasa a denominarse Conse-
llería de Traballo e que asume a titularidade das competencias en materia coope-
rativa daquela.  

− No eido da actuación institucional, destaca a consolidación do Consello Galego 
de Cooperativas como referente e como catalizador de sinerxías a prol do move-
mento cooperativo. Entre as súas iniciativas máis significadas no período está o 
Plan estratéxico do cooperativismo galego, que foi elaborado e aprobado cun 
amplo consenso e que se deu a coñecer no mes de maio do ano 2005. Este plan 
articula nun marco operativo os proxectos e os plans dos principais axentes co-
operativos. Así mesmo, incrementou as súas actuacións en materia de formación; 
en materia de promoción do emprego cooperativo e da incorporación de socios ás 
cooperativas; na prestación de asesoramento, información e documentación; na 
divulgación e promoción xeral do cooperativismo e no exercicio da súa acción 
consultiva. 

− Avanza a presenza e a participación activa do cooperativismo e das súas organi-
zacións representativas en diversos organismos, sectoriais e profesionais, tanto 
galegos coma do conxunto do Estado. Pero aínda deben continuar os esforzos de 
diálogo, intensificados no período analizado, para facilitar a presenza activa das 
entidades de economía social nos diferentes foros socioeconómicos.  

− En materia de axudas públicas, e durante o curto período transcorrido desde a 
asunción das competencias, deuse un apreciable recoñecemento e compromiso 
dos poderes públicos de Galicia coas cooperativas, que se traduce no establece-
mento dun marco de liñas de apoio estables e sostidas no tempo. 

− Debe continuar o avance na coordinación efectiva dos diversos organismos e ins-
titucións públicas con responsabilidade en materia de cooperativas. As políticas 
de promoción serán máis eficaces se as accións administrativas se incardinan 
nunha proposta que planifique as súas estratexias comúns, que unifique criterios 
de actuación e que sistematice o seu seguimento. 

− Os necesarios esforzos semellan particularmente importantes nas áreas de pro-
moción da análise e na selección das condicións de viabilidade e de acompaña-
mento dos proxectos; na de facilitación da adquisición e da mellora de activos, de 
equipamento e da consolidación tecnolóxica; no afianzamento de grupos de 
xestión eficientes; no apoio aos procesos de integración; na promoción de políti-
cas de calidade así como no apoio ás iniciativas de transformación e/ou de co-
mercialización; na promoción do emprego; na formación; na promoción e na di-
vulgación xeral do cooperativismo; na potenciación das posibilidades das coo-
perativas como instrumento de desenvolvemento territorial e na xeración de in-
centivos para crear condicións máis favorables para o financiamento alleo das ac-
tividades cooperativas. 

− Así e todo e en relación co relativo incremento na participación en entidades aso-
ciativas, cómpre acrecentar os esforzos de divulgación das vantaxes do asocia-
cionismo entre as cooperativas non asociadas e dar pasos decididos para avanzar 
na coordinación e, de ser o caso, na integración das organizacións con obxectivos 
semellantes que actúan entre as cooperativas dunha mesma clase.  

− O conxunto de actividades das entidades asociativas vén condicionado, obvia-
mente, polo seu tamaño, que determina sensibles diferenzas na súa estrutura eco-
nómica e organizativa e, xa que logo, na súa capacidade loxística. Destacan as 
súas actuacións en varios campos: na oferta de amplos servizos de asesoría, do-
cumentación e información; no desenvolvemento de actividades de representa-
ción e interlocución; na execución de numerosas actividades de formación, co-
municación e divulgación; e a súa decisiva participación nas iniciativas do Con-
sello Galego de Cooperativas así como en determinadas accións concretas de 
singular proxección. 

− Entre as accións especiais desenvolvidas no período alcanza un especial relevo o 
proxecto Espadelada: a xestión do cambio nas cooperativas do ámbito rural de 
Galicia e o seu contorno socioeconómico, que levou adiante actuacións −no eido 
empresarial e no eido socioeconómico− encamiñadas a apoiar a adaptabilidade 
das empresas cooperativas e dos seus traballadores aos cambios económicos e es-
truturais e ao uso de tecnoloxías da información e doutras novas tecnoloxías. 

Como froito destas, queda unha herdanza considerable de materiais e de infraes-
truturas que están a ser altamente aproveitadas na actualidade. 

− Por último, cómpre salientar outros dous programas xerados no período: o NE-
XUS REDE e o DESQOOP que, cunha elevada dotación e centrados en actua-
cións prioritarias para o movemento cooperativo, están a permitir −nun período 
posterior ao recollido neste Informe− a realización de iniciativas de importante 
transcendencia de cara ao futuro. 

